
მოთხოვნები „ელკანას“ წევრი აგროეკოლოგიური მეურნეობებისათვის 


პრეამბულა
აგროეკოლოგია ერთდროულად  მეცნიერება, პრაქტიკა და სოციალური მოძრაობაა. იგი ეყრდნობა სამართლიანობისა და უფლებების ზოგად ჩარჩოს, ხელს უწყობს თანამონაწილეობით პროცესებს და მოიცავს მთლიან სასურსათო სისტემას - ნიადაგიდან სურსათის მიწოდების ჯაჭვში ჩართული ადამიანების სოციალურ ურთიერთობებამდე. 
აგროეკოლოგიური პრაქტიკა ეფუძნება ბიომრავალფეროვნებას, მცენარეებს, ცხოველებს, ადამიანებსა და გარემოს შორის ჰარმონიულ ურთიერთქმედებას, ბუნებრივ ციკლებს, ნიადაგის ნაყოფიერებას, ადგილობრივი განახლებადი რესურსების მდგრად გამოყენებას, ნარჩენების მინიმიზაციას, გარე რესურსების შეზღუდვას, ფერმერთა ტრადიციულ ცოდნას და ინოვაციებს, თანამედროვე მიდგომებსა და გარემოსდაცვით პრინციპებს ეკოსისტემების მდგრადობის უზრუნველსაყოფად. აგროეკოლოგია ასევე  გვეხმარება კლიმატის ცვლილებებით გამოწვეულ პროცესებთან  ადაპტაციასა და მათი უარყოფითი გავლენის შემცირებაში. აგროეკოლოგია ფერმერს აძლევს შესაძლებლობას შექმნას მდგრადი მეურნეობა, ხოლო მომხმარებელს -მიიღოს სუფთა და ჯანსაღი პროდუქტი. 
წინამდებარე დოკუმენტი ადგენს მოთხოვნებს „ელკანას“ წევრი აგროეკოლოგიური მეურნეობებისათვის და წარმოადგენს ამ მეურნეობების მიერ წარმოებული სურსათის, ცხოველთა საკვების, სათესლე და გასამრავლებელი მასალისთვის „ელკანას“ კერძო ხარისხის ნიშნის - აგროეკოლოგიური ნიშნის მინიჭების საფუძველს.[footnoteRef:1]   [1:  მოთხოვნები არ არეგულირებს მცენარეთა ველურ შეგროვებას, აკვაკულტურას და სოკოს წარმოებას.] 

დოკუმენტის შექმნისას ვიხელმძღვანელეთ ისეთი საერთაშორისო და ქართული საკანონმდებლო დოკუმენტებით, როგორიცაა საქართველოში ამჟამად მოქმედი ბიოწარმოების მარეგულირებელი აქტი -  მთავრობის დადგენილება №198 „ბიოწარმოების შესახებ“, რომლის ზოგიერთი დანართიც უცვლელადაა  შეტანილი  ამ დოკუმენტში, ასევე 2018 წლის ევრორეგულაციით (EU) No 2018/848 - ორგანული წარმოებისა და ორგანული პროდუქტის ეტიკეტირების შესახებ, FairTrade სტანდარტებით და სხვა[footnoteRef:2], რომელთა შინაარსიც ჩვენ მიერ დაგროვილ მრავალწლიან გამოცდილებას, ადგილობრივ კონტექსტს და ამ დოკუმენტის მიზნებს მივუსადაგეთ.  [2:  იხ. გამოყენებული ლიტერატურის სია დოკუმენტის ბოლოს.] 

„ელკანას“ აგროეკოლოგიური ნიშანი არ ანაცვლებს აკრედიტებული სერტიფიცირების ორგანოს მიერ გაცემულ ბიოსერტიფიკატს. ამასთან, გარკვეული გამონაკლისების გარდა, რომლებიც მოიცავს კონვერსიის პერიოდებთან, ცხოველთა კვებასთან და სერტიფიცირებასთან დაკავშირებულ საკითხებს, მოთხოვნები „ელკანას“ აგროეკოლოგიური პროდუქტების მიმართ დიდწილად შეესაბამება ბიოწარმოების შესახებ ქართულ და ევროპულ კანონმდებლობას; შესაბამისად, აგროეკოლოგიური ნიშნის ფლობა დაინტერესებულ პირებს მნიშვნელოვნად გაუიოლებს საერთაშორისოდ აღიარებული ბიოსერტიფიკატის მოპოვებას.  

1. ზოგადი მოთხოვნები

1.1.  	აგროეკოლოგიური მეურნეობა უნდა ეფუძნებოდეს ბუნებრივ ციკლებს, ხელს უნდა უწყობდეს გარემოსდაცვით მდგრადობას და ბუნებრივი ეკოსისტემების შენარჩუნებას;
1.2.  	აგროეკოლოგიურ მეურნეობაში სამეურნეო პრაქტიკა უნდა დაიგეგმოს იმგვარად, რომ მაქსიმალურად შემცირდეს როგორც მავნე სათბურის აირების გამოფრქვევა (მაგ., ნიადაგის მინიმალური დამუშავებით, სავარგულების გადაწვაზე უარის თქმით და სხვ.), ისე მეურნეობა გახდეს შეძლებისდაგვარად მდგრადი კლიმატის ცვლილების შესაძლო მავნე ზეგავლენის მიმართ (მაგ., შესაბამისიადგილობრივი ან ადგილობრივად ადაპტირებული ჯიშების შერჩევა, ბიომრავალფეროვნების დაცვა, ქარსაფარი და ნაპირსამაგრი ზოლების არსებობა და სხვა);
1.3.  	მეურნე უნდა ზრუნავდეს მცენარეთა და ცხოველთა ბიომრავალფეროვნების, მათ შორის - გენეტიკური მრავალფეროვნების შენარჩუნებასა და განვითარებაზე;
1.4.  	მეურნეობებმა, რომლებიც მდებარეობენ დაცული ტერიტორიების ტრადიციული გამოყენების ზონებში, უნდა დაიცვან საქართველოს კანონმდებლობითა და დაცული ტერიტორიების მენეჯმენტის გეგმებით განსაზღვრული მოთხოვნები;
1.5.  	მეურნემ უნდა უზრუნველყოს ბუნებრივი ეკოსისტემების შენარჩუნება და აღდგენა იმ ტერიტორიებზე, რომლებიც შეუფერებელია სასოფლო-სამეურნეო წარმოებისათვის ან წარმოადგენს წყლის აუზებისა და წყალშემკრებების მიმდებარე ზონას, ან აქვს მაღალი კონსერვაციული ღირებულება;
1.6.  	მეურნეობაში დაუშვებელია საქართველოსათვის უცხო ინვაზიური სახეობების შემოყვანა და გამრავლება. შემოჭრილი ინვაზიური სახეობების მართვა აუცილებელია საქართველოს კანონმდებლობის მოთხოვნების შესაბამისად;
1.7.  	ტრადიციული პროდუქტების წარმოებისას დაცული უნდა იყოს გეოგრაფიული აღნიშვნების სპეციფიკაციები; 
1.8.  	მეურნეობის მიმდებარე ობიექტებიდან ქიმიური დაბინძურების თავიდან აცილება უნდა მოხდეს მეურნეობის კონვერსიის გეგმით განსაზღვრული ბუფერული ზონების დაცვის გზით;
1.9.  	თუ მეურნეობა მდებარეობს დაბინძურების მაღალი რისკის ობიექტების (ქარხნები, სამთო-მომპოვებლობა, ქიმიური წარმოება, ავტობანები და სხვ.) სიახლოვეს, აუცილებლია  გარემოსდაცვითი რისკების დეტალური შეფასების საფუძველზე  მკაცრი ბუფერული ზონის განსაზღვრა ან მეურნეობას უარი უნდა ეთქვას  აგროეკოლოგიური ნიშნის სტატუსის მინიჭებაზე;
1.10. აგროეკოლოგიურ მეურნეობაში დაუშვებელია ერთი და იმავე სახეობის პროდუქტის ერთდროული წარმოება აგროეკოლოგიური და არააგროეკოლოგიური მეთოდებით, გარდა გამონაკლისი შემთხვევისა, როდესაც  ვიზუალურად მარტივად გასარჩევია  ჯიშების წარმოება განცალკევებულ და/ან ბუფერული ზონით გაყოფილ ნაკვეთებზე;
1.11. აკრძალულია სინთეზური პესტიციდების, ჰერბიციდების, მინერალური სასუქების, ზრდის სტიმულატორების და ჰორმონების გამოყენება;
1.12. აკრძალულია გენეტიკურად მოდიფიცირებული ორგანიზმების ან მათგან მიღებული ან მათი შერევით წარმოებული ორგანიზმებისა და პროდუქტების გამოყენება სურსათში ან ცხოველთა საკვებში, ასევე სურსათის სახით, ცხოველთა საკვებად, გადამუშავების დამხმარე მასალად, მცენარეთა დაცვისა და ნიადაგის  მართვის პროდუქტად  და მცენარის რეპროდუქციულ საშუალებად;
1.13. დაუშვებელია სურსათის ან ცხოველთა საკვების, ასევე სურსათსა და ცხოველის საკვებში გამოყენებული ნედლეულის დასამუშავებლად მაიონიზირებელი გამოსხივების გამოყენება;
1.14. მეურნეობის მართვა უნდა ხდებოდეს „ელკანას“ დარგობრივ მრჩეველთან ერთად შემუშავებული მეურნეობის/საწარმოს კონვერსიის გეგმის შესაბამისად; „ელკანას“ წევრი მეურნეობის/საწარმოს პროდუქტს „ელკანას“ აგროეკოლოგიური ნიშანი შეიძლება მიენიჭოს ელკანას“ მრჩეველთან ერთად შემუშავებული მეურნეობის/საწარმოს კონვერსიის გეგმის შესაბამისად, მუშაობის დაწყებიდან ერთი წლის შემდეგ, რაც უნდა დადასტურდეს „ელკანას“ ხარისხის სისტემის მიხედვით ჩატარებული შიდა ინსპექტირებით და სათანადო  ჩანაწერებისა და დოკუმენტაციის არსებობით.
1.15. მეურნემ უნდა აწარმოოს ჩანაწერები და დოკუმენტაცია „ელკანას“ მომზადებული  „ფერმერის კალენდრის“ მიხედვით, რათა უზრუნველყოფილი იყოს გამჭვირვალობა და მიკვლევადობა საწარმოო ჯაჭვის ყველა დონეზე.



2. მემცენარეობა

2.1 ზოგადი მოთხოვნები

2.1.1 სასოფლო-სამეურნეო კულტურების მოყვანა დასაშვებია მხოლოდ „ცოცხალ“ ნიადაგში. მცენარე უნდა ეხებოდესნიადაგის ქვედა ფენებს და ქანებს;
2.1.2 დაუშვებელია ჰიდროპონიკა და ისეთ კონტეინერებში, ტომრებში ან ნიადაგისგან გამიჯნულ კვლებში წარმოება, სადაც მცენარის ფესვი ცოცხალ ნიადაგს არ ეხება;
2.1.3 მცენარის მოყვანა სათბურში დასაშვებია, თუ: ის დარგულია პირდაპირ მიწაში (სათბურის ქვეშ, ნიადაგში), ნიადაგი „ცოცხალია“, ანუ ბიოლოგიურად აქტიური, ბუნებრივად დაკავშირებულია ქვედა ფენასთან/ქანთან; არ არის იზოლირებული გრუნტისგან ხელოვნური საფარით (მაგ., პლასტმასის ფილით, ბეტონით);
2.1.4 მცენარეების წარმოების ყველა გამოყენებულმა საშუალებამ თავიდან უნდა აიცილოს ან მინიმუმამდე დაიყვანოს გარემოს დაბინძურება.

2.2 ნიადაგის ნაყოფიერების მართვა 

2.2.1 ნიადაგის დამუშავებისა და კულტივაციისათვის გამოყენებული მეთოდები უნდა ითვალისწინებდეს ადგილობრივ ნიადაგურ-კლიმატურ პირობებს, უზრუნველყოფდეს ნიადაგში ბიომრავალფეროვნებისა და ორგანული ნივთიერებების (მათ შორის - აზოტის) შენარჩუნებას/ზრდას, აუმჯობესებდეს მის მდგრადობას და ეროზიისაგან დაცვას, ემსახურებოდეს ნიადაგში წყლის, ჰაერის, ნიადაგის არის რეაქციისა და მცენარის კვების რეჟიმების ოპტიმალურად  უზრუნველყოფას.
2.2.2 ნიადაგის ნაყოფიერების შენარჩუნებისა და გაზრდისათვის მეურნე უნდა იყენებდეს ქვემოთ ჩამოთვლილი მეთოდებიდან ერთ-ერთს მაინც:
· სასოფლო-სამეურნეო კულტურების მრავალწლიანი თესლბრუნვა პარკოსნების ჩართვით ან კულტურათა მონაცვლეობა;
· კომპანიონი მცენარეების შერეული თესვა;
· მრავალწლიან ნარგავებში პარკოსნების ან სხვა საფარი კულტურების შეთესვა;
· მოსავლის აღების შემდგომი მცენარეული ნარჩენების ან სიდერატების ნიადაგში ჩახვნა;
· ნამჯით, დაქუცმაცებული მცენარეული ნარჩენით / მატყლით ან სამულჩე ფირებით ნიადაგის მულჩირება;
· დამუშავების მინიმიზაცია (მინიმალური მიწათმოქმედება);
· გადამწვარი ნაკელის, კომპოსტის/ვერმიკომპოსტის, მწვანე სასუქის, მცენარეული ნაყენების გამოყენება. შენიშვნა: ცხოველთა ნაკელის მთლიანი რაოდენობა არ უნდა აღემატებოდეს წელიწადში 170 კგ/ჰა სუფთა აზოტს; აკრძალულია ინტენსიურ მეურნეობაში წარმოებული ნაკელის  გამოყენება;
· მიკროორგანიზმების პრეპარატების გამოიყენება;
· ბიოდინამიკური პრეპარატების გამოყენება; 
2.2.3 აკრძალულია ქიმიური სასუქების გამოყენება;
2.2.4 თუ მცენარეთათვის აუცილებელი საკვები ნივთიერებები  ზემოთ მითითებული ღონისძიებების მიუხედავად  მაინც არასაკმარისია,  აუცილებელია  იმ სასუქებისა და ნიადაგის მელიორანტების მოხმარება, რომლებიც ნებადართულია ბიოწარმოებაში გამოსაყენებლად, მითითებული დოზირებით და შეზღუდვებით (იხ. საქართველოს მთავრობის დადგენილება #198 – „ბიოწარმოების შესახებ“, დანართი 1)[footnoteRef:3]. [3:  https://matsne.gov.ge/document/view/1978999?publication=0 ] 

2.2.5 მეურნეობაში გამოყენებული სამელიორაციო და სარწყავი პრაქტიკა და/ან ქარსაფარი ზოლები უნდა უზრუნველყოფდეს ნიადაგის წყლისმიერი და ქარისმიერი ეროზიისაგან დაცვას.

2.3 მავნებლების, დაავადებებისა და სარეველა მცენარეების მართვა

2.3.1 მცენარეთა დაცვის სტრატეგია მიზნად უნდა ისახავდეს მავნებლების, დაავადებებისა და სარეველა მცენარეების არა სრულ განადგურებას, არამედ მათი გავრცელების კონტროლს.
2.3.2 მავნებლების, დაავადებებისა და სარეველებისგან გამოწვეული  ზიანის პრევენციისათვის, მეურნე, მისი მეურნეობის კონვერსიის გეგმის შესაბამისად, უნდა იყენებდეს ქვემოთ ჩამოთვლილ მეთოდებსა და საშუალებებს:
· მავნებლების ბუნებრივი მტრების დაცვა შესაბამისი ბუნებრივი პირობების შექმნით, როგორიცაა მათთვის ხელოვნური, მაგრამ ბუნებრივთან მიახლოებული საბინადრო გარემოს მოწყობა, ან დაუმუშავებელი (კონკრეტულ ეკოსისტემაში ველურად მზარდი მცენარეების)  ზონების / ქარსაფარი ზოლების შენარჩუნება, რომლებიც უზრუნველყოფენ ბუნებრივ საცხოვრებელს სასარგებლო მწერებისათვის;
· მცენარეთა მდგრადი სახეობებისა და ჯიშების შერჩევა;
· თესლბრუნვა ან კულტურათა მონაცვლეობა;
· რეპელანტური (განმზიდავი) და ატრაქტანტული (მომზიდავი) ეფექტის მქონე მცენარეების შეთესვა/გამრავლება;
· მექანიკური კონტროლის საშუალებების გამოყენება, როგორიცაა მავნებლების ან დაზიანებული მცენარეების და/ან მათი ნარჩენების შეგროვება და მეურნეობიდან გატანა, გამოხშირვა ან მრავალწლიანი კულტურების გასხვლა-ფორმირება, ფერომონიანი ხაფანგები და ბარიერები;
· ბიოდინამიკური, მცენარის ექსტრაქტებისა და მიკროორგანიზმების საფუძველზე დამზადებული პრეპარატების გამოყენება;
· ნიადაგის ოპტიმალური ტენიანობის შენარჩუნება შესაბამისად გამართული სადრენაჟო ან სარწყავი სისტემების, მულჩირების და სხვა მეთოდების მეშვეობით;
· სარეველა მცენარეებთან ბრძოლა მექანიკური და ფიზიკური მეთოდებით (მოთიბვა, საქონლის ძოვება, ნიადაგის გაფხვიერება, მულჩირება, კონკურენტი კულტურების შეთესვა);
2.3.3 აკრძალულია ქიმიური პესტიციდებისა და ჰერბიციდების გამოყენება;
2.3.4 დაუშვებელია დაავადებების, მავნებლების ან სარეველების გავრცელების თავიდან ასაცილებლად მინდვრის გადაწვა, გარდა საქართველოს კანონმდებლობით დაშვებული გამონაკლისი შემთხვევებისა, განსაკუთრებით საშიში ეპიდემიის ან მავნებლის შესაჩერებლად;
2.3.5 თუ პრევენციული ღონისძიებების გამოყენებით ვერ ხერხდება მცენარის დაცვა მავნებლებისა და დაავადებებისაგან, შეიძლება  მხოლოდ ბიოწარმოებაში ნებადართული ნივთიერებების/საშუალებების (იხ. საქართველოს მთავრობის დადგენილება #198 – „ბიოწარმოების შესახებ“, დანართი 2)[footnoteRef:4] გამოყენება; [4:  https://matsne.gov.ge/document/view/1978999?publication=0 ] 

2.3.6 გამონაკლის შემთხვევაში საჭერებსა და სხვა სახის მოწყობილობებში შესაძლებელია ქიმიური საშუალებების გამოყენებაც, იმ პირობით, თუ გამორიცხული იქნება გამოყენებული ნივთიერებით გარემოს დაბინძურება და მათი საწარმოო კულტურასთან შერევა; 
2.3.7 ყველა ხაფანგი, მათ შორის, ფერომონის ხაფანგიც, გამოყენების შემდეგ უნდა შეგროვდეს და განადგურდეს;
2.3.8 სახელმწიფო ფიტოსანიტარიული ღონისძიებების ან ბუფერული ზონებიდან უნებლიე დაბინძურების შემთხვევაში პროდუქტის ბაზარზე განთავსება აგროეკოლოგიური ნიშნით განისაზღვრება დამაბინძურებელი პრეპარატის ნახევრად დაშლის პერიოდით.


3. მეცხოველეობა

3.1 ცხოველების დაბინავება და მოვლა-პატრონობა

3.1.1 ცხოველთა მოვლა-პატრონობის პრაქტიკამ, მათ შორის, დაბინავებისა და სიმჭიდროვის პირობებმა, უნდა უზრუნველყოს მათი ზრდა-განვითარების, ფიზიოლოგიური და ეთოლოგიური[footnoteRef:5] საჭიროებების დაკმაყოფილება;  [5:  ეთოლოგია - მეცნიერება, რომელიც შეისწავლის ცხოველთა ქცევის ბიოლოგიურ საფუძვლებს.] 

3.1.2 ცხოველებს უნდა ჰქონდეთ თავისუფალი მოძრაობის  საშუალება, სუფთა ჰაერი და ბუნებრივი სინათლე;
3.1.3 შენობის კონსტრუქცია საკმარის ბუნებრივ ვენტილაციასა და განათებას უნდა უზრუნველყოფდეს;
3.1.4 დაბინავების ადგილებში უნდა იყოს ცხოველებისათვის სათანადო ზომის, მოსახერხებელი, სუფთა, მშრალი, უსაფრთხო, ნამჯით ან სხვა ბუნებრივი მასალით დაფარული თავისუფლად დასაწოლი  ადგილი; 
3.1.5 სადგომში განთავსების სიმჭიდროვემ ცხოველებისთვის უნდა უზრუნველყოს  საკმარისი სივრცის შექმნა  ბუნებრივად დგომის, მოძრაობის, წოლის, მოტრიალების, დასუფთავების -  ყველანაირი  მდგომარეობის მიღებისა და ბუნებრივი მოძრაობისთვის;
3.1.6 იმ ადგილებში, სადაც კლიმატური პირობების გათვალისწინებით, ცხოველებს შეუძლიათ გარე სივრცეებში ცხოვრება, მათი  შენობაში დაბინავება სავალდებულო არ არის. ასეთ შემთხვევებში მათთვის უნდა მოეწყოს ფარდულები ან საჩრდილობლები უამინდობისგან დასაცავად;
3.1.7 ცხოველებს, თუ ამინდი და სეზონური პირობები ამის საშუალებას იძლევა, მუდმივად უნდა ჰქონდეთ  ღია ცის ქვეშ სასეირნო სივრცეები;
3.1.8 დაუშვებელია ცხოველთა დაბმა ან იზოლირება, გარდა იმ შემთხვევებისა, როდესაც ცალკეული ცხოველისათვის  განსაზღვრული დროით საჭიროა ვეტერინარული პროცედურების  ჩატარება; 
3.1.9 ცხოველთა დასაბინავებლად  დაუშვებელია გალიების ან ბოქსების გამოყენება; 
3.1.10 დაუშვებელია ცხოველის დაბინავება და გამოზრდა ნესტიან ან ჭაობიან ნიადაგზე მოწყობილ სადგომში;
3.1.11 ცხოველთა შენახვის სისტემები უნდა ეფუძნებოდეს საძოვრების მაქსიმალურ გამოყენებას წლის სხვადასხვა პერიოდში მათი სარგებლობის  გათვალისწინებით;
3.1.12 საძოვარზე ცხოველთა სიმჭიდროვის საერთო მაჩვენებელი შეძლებისდაგვარად არ უნდა აღემატობოდეს წელიწადში 170 კგ სუფთა ორგანულ აზოტს სასოფლო-სამეურნეო ფართობის 1 ჰექტარზე  გადაანგარიშებით;
3.1.13 ცალკეულ შემთხვევებში დასაშვებია ცხვრისათვის კუდის მოჭრა, ქათმისათვის ნისკარტის მოკვეთა, ცხოველისათვის რქების მოცლა/მოშანთვა, თუ ეს ქმედებები უკავშირდება ცხოველის ჯანმრთელობას, კეთილდღეობას, ჰიგიენის გაუმჯობესებას ან თუ ეს   საფრთხეს უქმნის პერსონალის ჯანმრთელობას;
3.1.14  პროდუქტის ხარისხისა და წარმოების ტრადიციული მეთოდების შენარჩუნების მიზნით, დასაშვებია ცხოველთა ფიზიკური კასტრაცია იმ პირობით, თუკი ცხოველის ნებისმიერი ტანჯვა მინიმუმამდე იქნება შემცირებული ანესთეზიის და/ან გაუტკივარების სათანადო საშუალებების გამოყენებით.

3.2 ცხოველთა კვება 

3.2.1 მეურნეობის მიერ გამოყენებული საკუთარი თუ სათემო საძოვრები არ უნდა მუშავდებოდეს ქიმიური საშუალებებით, გარდა სახელმწიფოს მიერ განხორციელებული სავალდებულო საკარანტინო ღონისძიებებისა;
3.2.2 საძოვრების დეგრადაციისა და გადაძოვების თავიდან აცილების მიზნით, ძოვება უნდა იგეგმებოდეს  სანიმუშო პრაქტიკის პრინციპების გათვალისწინებით;
3.2.3 საძოვრებზე და გადარეკვისას ცხოველებისათვის ხელმისაწვდომი უნდა იყოს სუფთა სასმელი წყალი, მათი ფიზიოლოგიური მოთხოვნილებების შესაბამისად;
3.2.4 ცხოველების საკვები უნდა აკმაყოფილებს ცხოველთა კვებით  მოთხოვნებს განვითარების სხვადასხვა ეტაპზე. დაუშვებელია შეზღუდული კვება, გარდა იმ შემთხვევებისა, როდესაც ეს ვეტერინარული მკურნალობით არის განპირობებული;
3.2.5 დაუშვებელია ცხოველთა ისეთ პირობებში ყოფნა ან ცხოველთა ისე კვება, რომელმაც შეიძლება გამოიწვიოს ანემია;
3.2.6 გასუქების პრაქტიკა ყოველთვის უნდა ითვალისწინებდეს თითოეული სახეობისთვის დამახასიათებელ კვების თავისებურებებს. დაუშვებელია იძულებითი კვება;
3.2.7 მცოხნელ ცხოველებს მუდმივად უნდა ჰქონდეთ საძოვრები, თუკი  პირობები ამის საშუალებას იძლევა, ან  უხეში საკვები;
3.2.8 ზრდის სტიმულატორებისა და სინთეზური ამინომჟავების  გამოყენება დაუშვებელია; 
3.2.9 მცოხნელი ცხოველების კვების დღიური რაციონის 60% მაინც უნდა შედგებოდეს უხეში საკვებისგან, ნედლი ან გამომშრალი ფურაჟის ან სილოსისგან. ასეთი  საკვების დამატებით შეძენა შესაძლებელია სხვა ბიო, კონვერსიული, აგროეკოლოგიური ან არაინტენსიური მეურნეობიდან;
3.2.10 აკრძალულია გენმოდიფიცირებული საკვები და სინთეზური დანამატები.
3.2.11 მეცხოველეობაში გამოიყენება მხოლოდ ბიოწარმოებაში დაშვებული საკვები, დანამატები და ნივთიერებები (იხ. საქართველოს მთავრობის დადგენილება #198 – „ბიოწარმოების შესახებ“, დანართი 6)[footnoteRef:6]. [6:  https://matsne.gov.ge/document/view/1978999?publication=0 ] 


3.3 ცხოველთა დაავადების პრევენცია და მკურნალობა

3.3.1 დაავადებების პრევენცია უნდა განხორციელდეს შემდეგი მოთხოვნების გათვალისწინებით: ადგილობრივად ადაპტირებული ჯიშებისა და მათი ხაზების შერჩევა, მეცხოველეობის მართვის კარგი პრაქტიკის დანერგვა, მაღალი ხარისხისა და უვნებელი საკვების, ფიზიკური აქტივობის, მოციონის, სადგომში ცხოველების სათანადო სიმჭიდროვისა და ჰიგიენური პირობების შენარჩუნების გათვალისწინება; 
3.3.2 დასაშვებია იმუნოლოგიური ვეტერინარული საშუალებების გამოყენება; 
3.3.3 დაუშვებელია დაავადებების პრევენციისათვის სინთეზური ალოპათიური ვეტერინარული საშუალებების, მათ შორის - ანტიბიოტიკების გამოყენება; 
3.3.4 დაუშვებელია ზრდის ან აღწარმოების მასტიმულირებელი ნივთიერებების (ანტიბიოტიკები, კოკციდიოსტატები და სხვა ხელოვნური საშუალებები), აგრეთვე ჰორმონების და რეპროდუქციის კონტროლის ან სხვა ანალოგიური დანიშნულების ნივთიერებების (მაგ., ახურების – ესტრუსის (Oestrus) სტიმულირების ან სინქრონიზაციის გამომწვევის) გამოყენება;
3.3.5 დასაშვებია საქართველოს კანონმდებლობით გათვალისწინებული ცხოველთა სავალდებულო აცრების ჩატარება;
3.3.6 გატარებული პრევენციული ზომების მიუხედავად, ცხოველის დაავადების ან დაშავების შემთხვევებში, ცხოველის ტანჯვის თავიდან აცილების მიზნით, დაავადების მკურნალობა უნდა განხორციელდეს დაუყოვნებლივ. საჭიროების შემთხვევაში, როდესაც ფიტოთერაპიული, ჰომეოპათიური და სხვა პროდუქტების გამოყენება უშედეგოა, მკაცრი პირობების დაცვით და ვეტერინარის ზედამხედველობით, დასაშვებია ქიმიურად სინთეზირებული ალოპათიური ვეტერინარული პრეპარატების, მათ შორის - ანტიბიოტიკების გამოყენებაც;
3.3.7 ქიმიურად სინთეზირებული ალოპათიური საშუალებების, მათ შორის, ანტიბიოტიკების ბოლო გამოყენებიდან ლოდინის პერიოდი უნდა შეადგენდეს: 
· 14 დღე კვერცხისა და რძისთვის, 
· 56 დღე ფრინველისა და ძუძუმწოვრების ხორცისთვის.

3.4 ცხოველთა გამრავლება

3.4.1 ცხოველთა აღწარმოებისას უპირატესობა ენიჭება ბუნებრივ მეთოდებს, თუმცა, დასაშვებია ხელოვნური განაყოფიერებაც (დათესვლა);
3.4.2 დაუშვებელია აღწარმოების სტიმულაცია ან მისი დაბრკოლება/შეფერხება ჰორმონების ან სხვა ანალოგიური ეფექტის მქონე ნივთიერებების გამოყენებით; 
3.4.3 დაუშვებელია ხელოვნური აღწარმების სხვა ფორმების, კერძოდ, კლონირებისა და ემბრიონის ტრანსპლანტაციის გამოყენება. 


4. მეფუტკრეობა

4.1 ფუტკრების დაბინავება და მოვლა-პატრონობა

4.1.1 საფუტკრე უნდა განთავსდეს ისე, რომ საფუტკრის ადგილიდან 3 კმ-ის რადიუსში ყვავილის ნექტრისა და მტვრის მოპოვება შესაძლებელი იყოს ველურად მზარდი მცენარეების ან არაინტენსიური მეთოდებით მართული სასოფლო-სამეურნეო კულტურებისგან;
4.1.2 სკები და მეფუტკრეობაში საჭირო დამხმარე მასალები ძირითადად დამზადებული უნდა იყოს ისეთი ბუნებრივი მასალისგან, რომლებიც უსაფრთხოა გარემოსთვის, ფუტკრისა ან მეფუტკრეობის პროდუქტებისათვის;
4.1.3 სკებში დასაშვებია მხოლოდ ბუნებრივი პროდუქტების, მათ შორის, ცვილის და მცენარეული ზეთების გამოყენება; 
4.1.4 ცვილი ეტაპობრივად უნდა ჩანაცვლდეს ბიო, კონვერსიული ან აგროეკოლოგიური საფუტკრისგან მიღებული ცვილით, ან არაინტენსიური მეთოდებით მართული, ეკოლოგიურ გარემოში მდებარე საუფტკრიდან აღებული ანათალის ცვილით;
4.1.5 საფუტკრე მეურნეობაში აუცილებელია ფუტკრის ოჯახებისთვის სარწყურებლის მოწყობა, სადაც ფუტკრისთვის იოლი მისაწვდომი უნდა იყოს როგორც მარილიანი, ასევე მტკნარი წყალი;
4.1.6 მთაბარობა უნდა დაიგეგმოს ისე, რომ გათვალისწინებული იყოს ყვავილობის პერიოდები, დაცულობა და სტრესის მაქსიმალური  არიდება დისტანციის, გზების ხარისხისა და ტრანსპორტის უსაფრთხოების გათვალისწინებით;
4.1.7 დაუშვებელია თაფლის და მეფუტკრეობის სხვა პროდუქტების აღებისას ფუტკრების განადგურება; 
4.1.8 დაუშვებელია დედა ფუტკრისათვის ფრთების მოჭრა;
4.1.9 თაფლის ამოღებისას დაუშვებელია ქიმიურად სინთეზირებული რეპელენტების გამოყენება;
4.1.10 დაუშვებელია თაფლის გამოწურვა ისეთი ფიჭისგან, რომელშიც ფუტკრის ბარტყია;
4.1.11 ფუტკრების შერჩევისას ყურადღება უნდა გამახვილდეს ფუტკრის ადგილობრივ პირობებთან შეგუების უნარზე, მათ სიცოცხლისუნარიანობასა და გამძლეობაზე დაავადებების მიმართ. აგროეკოლოგიური ხარისხის ნიშანი შეიძლება მიენიჭოს მხოლოდ კავკასიურ (ქართულ) მთის რუხ ფუტკარს  და მის ადგილობრივ ეკოტიპებს.

4.2 ფუტკრის კვება

4.2.1 საწარმოო სეზონის (ღალიანობის) დასასრულს, პროდუქტის ამოღების შემდეგ, სკაში უნდა დარჩეს საკმარისი რაოდენობით თაფლი და მტვერი ფუტკრის გამოსაზამთრებლად;
4.2.2 ფუტკრის ოჯახის გამოკვება დასაშვებია მხოლოდ მაშინ, თუ არასათანადო კლიმატური პირობები ემუქრება ფუტკრის გადარჩენას. ამ შემთხვევაში ფუტკრის ოჯახის კვება ნებადართულია საკუთრივ მეურნეობის ან სხვა აგროეკოლოგიური ან ბიო/კონვერსიული მეურნეობის  თაფლით ან შაქრით. გამონაკლის შემთხვევაში, „ელკანას“ მრჩეველთან წინასწარი შეთანხმებით, საკვებად შესაძლებელია კონვენციური შაქრის გამოყენება.

4.3 დაავადებების მკურნალობა და პრევენცია

4.3.1 ფუტკრების ჯანმრთელობის უზრუნველყოფა აუცილებელია მეფუტკრეობის სანიმუშო პრაქტიკით;
4.3.2 განსაკუთრებით ყურადღება უნდა გამახვილდეს დაავადებების პრევენციაზე, ფუტკრების შერჩევასა და სკების მართვაზე, როგორიცაა სკების განლაგებისათვის გარემოს სწორად შერჩევა, დედა ფუტკრების საჭიროებისამებრ განახლება, სკის სისტემატური შემოწმება, სკაში საკმარისი ყვავილის მტვრისა და თაფლის არსებობა;
4.3.3 ჩარჩოების, სკებისა და ფიჭის დაცვა, განსაკუთრებით მავნებლებისგან, დასაშვებია მხოლოდ როდენტიციდებიანი მახეების (დამჭერების) და ბიოწარმოებაში დაშვებული საშუალებებითა და ნივთიერებებით (საქართველოს მთავრობის დადგენილება #198 – „ბიოწარმოების შესახებ“, დანართი 7)[footnoteRef:7];  [7:  https://matsne.gov.ge/document/view/1978999?publication=0 ] 

4.3.4 დასაშვებია საფუტკრეების დეზინფექცია ფიზიკური მეთოდებით – ორთქლით ან ცეცხლის პირდაპირი ალით; 
4.3.5 მამალი ბარტყის განადგურება დასაშვებია მხოლოდ ვაროას ტკიპით ინვაზირებული ფუტკრის იზოლაციის მიზნით;
4.3.6 თუ ყველა პრევენციული ზომის მიუხედავად, ფუტკრის ოჯახი დაავადებულია ან ინვაზირებულია, დაუყონებლივ უნდა ჩაუტარდეთ  მკურნალობა და, აუცილებლობის შემთხვევაში, ისინი  სხვა საფუტკრეში უნდა მოთავსდნენ; 
4.3.7 ვაროას გვარის წარმომადგენლებით ინვაზიისას დაშვებულია რძემჟავას, მჟაუნმჟავას, ძმარმჟავას, ჭიანჭველმჟავას, ასევე მენთოლის, თიმოლის, ევკალიპტის ან ქაფურის გამოყენება;
4.3.8 მკურნალობის დაშვებული საშუალებების არაეფექტურობისას, შესაძლოა საჭიროებისამებრ გამოვიყენოთ ქიმიურად სინთეზირებული ალოპათიური, მათ შორის - ანტიბიოტიკური საშუალბები; ამ შემთხვევაში, აგროეკოლოგიური ნიშანი შეიძლება მიენიჭოს მოსავალს მხოლოდ ჩარჩოებისა და ფიჭის სრული ჩანაცვლების შემდეგ.


5. მოთხოვნები მოსავლის შენახვის, ტრასპორტირებისა და გადამუშავებისათვის

5.1 მოსავლისა და გადამუშავებული სურსათის შენახვის, ტრანსპორტირებისა და გადამუშავების ადგილები და პრაქტიკა უნდა უზრუნველყოფდეს სურსათის დაბინძურებისა და გაფუჭების თავიდან აცილებას  და უვნებელი სურსათის წარმოებას საქართველოს კანონმდებლობის შესაბამისად;
5.2 სამეურნეო შენობების, ტრანსპორტირების საშუალებების, აღჭურვილობისა და მანქანა-დანადგარების დეზინფექციისა და დერატიზაციისათვის აუცილებელია მხოლოდ ბიოწარმოებაში დაშვებული საშუალებების  (საქართველოს მთავრობის დადგენილება #198 – „ბიოწარმოების შესახებ“, დანართი 7)[footnoteRef:8]  გამოყენება; [8:  https://matsne.gov.ge/document/view/1978999?publication=0 ] 

5.3 სამეურნეო შენობებში, მათ შორის - სათბურებში, სადაც არაგანახლებად ენერგიას იყენებენ, აუცილებელია სათანადო  ზომების მიღება ენერგიის უფრო ეკონომიურად გამოყენებისათვის. ენერგიის არაგანახლებადი წყაროები შეძლებისდაგვარად უნდა ჩანაცვლდეს განახლებადი წყაროებით;
5.4 სურსათის გადასამუშავებლად გამოყენებული ნებისმიერი მეთოდი უნდა შეესაბამებოდეს წარმოების სანიმუშო პრაქტიკის პრინციპებს;
5.5 სურსათის წარმოება უნდა განხორციელდეს ძირითადად სასოფლო-სამეურნეო ინგრედიენტების ან პროდუქტებისგან, რომლებიც გამოიყენება, როგორც სურსათი; 
5.6 სურსათის გადამუშავებისას დასაშვებია მხოლოდ იმ საკვებდანამატების, გადამუშავების დამხმარე ტექნოლოგიური დანამატებისა და სასოფლო-სამეურნეო ინგრედიენტების გამოყენება, რომელიც დაშვებულია ბიოწარმოებაში გამოსაყენებლად (იხ. საქართველოს მთავრობის დადგენილება #198 – „ბიოწარმოების შესახებ“, დანართი 8, 9, 10)[footnoteRef:9].. [9:  https://matsne.gov.ge/document/view/1978999?publication=0 ] 

5.7 თუ ბაზარზე ბიო ან აგროეკოლოგიურ მეურნეობაში დამზადებული სურსათის გადასამუშავებლად  საჭირო ინგრედიენტები,  ხელმისაწვდომი არ არის დასაშვებია სხვა ბუნებრივი  ნივთიერებების  გამოყენება იმ პირობით, თუ მისი ჯამური რაოდენობა პროდუქტის მშრალი წონის 5%-ს არ აღემატება; 
5.8 სურსათის გადამუშავებისას დაუშვებელია:
· ნებისმიერი გენმოდიფიცირებული ინგრედიენტის, ფერმენტის, ვიტამინის, არომატიზატორის ან დამხმარე საშუალების გამოყენება;
· დაშვებულია ხელოვნური საღებავების, სინთეზური გემოს გამაძლიერებლების, არომატიზატორების და კონსერვანტების  მხოლოდ ძალიან შეზღუდული ჩამონათვალი: მაგ., ლიმონმჟავა, ასკორბინის მჟავა, ბუნებრივი ფერმენტები);
· მაიონიზირებელი გამოსხივების გამოყენება პროდუქტის სტერილიზაციისთვის;
· ქიმიური გამხსნელებით ცხიმებისა და ზეთების მიღება.
5.9 მოსავლის აღების, ტრანსპორტირების, ნებისმიერი გადამუშავებისა და შენახვისას  უზრუნველყოფილი უნდა იყოს აგროეკოლოგიური ხარისხის ნიშნის მქონე პროდუქციის განცალკევება სხვა პროდუქციისაგან; 
5.10 აგროეკოლოგიური პროდუქციის შესაფუთად გამოყენებული უნდა იყოს  საქართველოში სურსათის  შესაფუთად დაშვებული მასალა, ამასთან უპირატესობა ენიჭება ბიოდეგრადირებად, ხელახალი გამოყენებისთვის ვარგის და გადამუშავებად შესაფუთ მასალებს.


6. დამატებითი მოთხოვნები ღვინის წარმოებისათვის

6.1 ღვინის წარმოებაზე ვრცელდება გადამუშავებული სურსათისთვის განსაზღვრული წესები და ასევე წარმოების დამატებითი დეტალური მოთხოვნები;
6.2 ღვინო უნდა დამზადდეს აგროეკოლოგიური ან ბიო/კოვერსიული ნიშნის მქონე მეურნეობის ნედლეულისგან;
6.3 ღვინის წარმოებისას ნებადართულია:
· ფიზიკური მეთოდები: ფილტრაცია, ცენტრიფუგაცია, ცივი სტაბილიზაცია, პასტერიზაცია;
· ბიოლოგიური მეთოდები: ალკოჰოლური დუღილი, დუღილი ბუნებრივი ან ორგანული საფუარით;
· ბუნებრივი დამხმარე საშუალებები: ბენტონიტი, კვერცხის ცილა, ტანინი, მცენარეული პროტეინები;
· ლიმონმჟავა, ტარტარის მჟავა, ღვინის მჟავა (შეზღუდულად და მხოლოდ დასაშვებ ფარგლებში);
· სულფიტების გამოყენება შეზღუდული რაოდენობით. გოგირდის საერთო ზედა ზღვარი: წითელი ღვინო: მაქს. 100 მგ/ლ (თუ შაქარი ≤2 გ/ლ; სხვა შემთხვევაში 120 მგ/ლ); თეთრი და ცქრიალა ღვინო: მაქს. 150–170 მგ/ლ.;
6.4 აკრძალულია შემდეგი ენოლოგიური პრაქტიკის, პროცესებისა და დამუშავების გამოყენება:
· ნაწილობრივი კონცენტრირება გაყინვით; 
· გოგირდის დიოქსიდის მოცილება ფიზიკური მეთოდებით; 
· ელექტროდიალიზის გამოყენება ღვინის სტაბილიზაციისათვის; 
· ღვინის ნაწილობრივი დეალკოჰოლიზაცია; 
· ღვინის სტაბილიზაციისათვის კათიონებით დამუშავება. 
6.5 დასაშვებია შემდეგი ენოლოგიური პრაქტიკის, პროცესებისა და დამუშავების გამოყენება, გარკვეული შეზღუდვებით:
· თერმული დამუშავება, თუ ტემპერატურა არ აღემატება 75°C-ს; 
· ცენტრიფუგირება და ფილტრაცია ფილტრაციის ინერტული მასალების გამოყენებით ან მის გარეშე, იმ პირობით, თუ ფილტრის ფორების ზომა არანაკლებ 0.2 მიკრომეტრია.


7. წყლისა და ნარჩენების მართვა

7.1 წყლის რესურსების ეფეტიანი გამოყენება და დაბინძურების პრევენცია

7.1.1 მეურნემ უნდა უზრუნველყოს წყლის რესურსების ეკონომიური ხარჯვა, მათ შორის - წყლის დაზოგვისა და წყლისმიერი ეროზიის თავიდან ასაცილებლად ოპტიმალური მორწყვის პრაქტიკით; 
7.1.2 სასოფლო-სამეურნეო საქმიანობამ არ უნდა გამოიწვიოს წყლის რესურსების (მდინარე, ტბა, წყალსაცავი) დაბინძურება.  მეურნემ უნდა გამოიყენოს ნებისმიერი ხერხი წყლის დაბინძურებისაგან დასაცავად;
7.1.3 მეურნეობაში არსებული არტეზიული ჭები უნდა იმართებოდეს საქართველოს კანონმდებლობის შესაბამისად;
7.1.4 ორგანული სასუქების (ნეშომპალა, კომპოსტი, ნაკელი) შეტანა უნდა მოხდეს სწორი დოზებით და სეზონურობის გათვალისწინებით, რათა ნიტრატები არ ჩაირეცხოს წვიმის წყლით;
7.1.5 სასუქების შესანახი ადგილები უნდა იყოს გადახურული და წყალგაუმტარი იატაკით, რათა წვიმით ჩამორეცხვის შედეგად  არ მოხვდეს ნიადაგში და წყალში;
7.1.6 არ შეიძლება ნაკელის ან თხევადი ნარჩენების პირდაპირ მდინარეში, არხში ან ტბაში ჩაშვება;
7.1.7 ფერდობიან ნაკვეთებზე კულტურების მოყვანა უნდა იყოს აგროტექნიკურად გამართული (ტერასები, კონტურული ხვნა, მწვანე საფარის შენარჩუნება). 


7.2 ბუფერული ზონები წყლის დაბინძურების თავიდან ასაცილებლად

7.2.1 ნაკვეთებს/მეურნეობის სამეურნეო ობიექტებსა და წყლის ობიექტებს შორის აუცილებლად უნდა არსებობდეს ბუფერული  ზონა, რომელიც იცავს წყალს დაბინძურებისაგან;
7.2.2 მეურნე ვალდებულია დაიცვას ეროვნული კანონმდებლობა მდინარის წყალდაცვითი ზოლის შესახებ;[footnoteRef:10] [10:  საქართველოს მთავრობის დადგენილება №440 2013 წლის 31 დეკემბერი, ტექნიკური რეგლამენტი წყალდაცვითი ზოლის შესახებ] 

7.2.3 მდინარის წყალდაცვით ზოლად მიჩნეულია მისი მიმდებარე ტერიტორია, რომელშიც მოქმედებს სპეციალური რეჟიმი წყლის რესურსების დაბინძურების, დანაგვიანების, მოლამვისა და დაშრეტისაგან დასაცავად;
7.2.4 მდინარის წყალდაცვითი ზოლის სიგანე აითვლება მდინარის კალაპოტის კიდიდან ორივე მხარეს (მეტრებით) შემდეგი წესით: 
ა) 25 კილომეტრამდე სიგრძის მდინარისათვის – 10 მეტრი; 
ბ) 50 კილომეტრამდე სიგრძის მდინარისათვის – 20 მეტრი; 
გ) 75 კილომეტრამდე სიგრძის მდინარისათვის – 30 მეტრი; 
დ) 75 კილომეტრზე მეტი სიგრძის მდინარისათვის – 50 მეტრი.
7.2.5 ამ ზოლის ფარგლებში აკრძალულია: 
ა) სასუქებისა და პრეპარატების, მათ შორის -ბიომპრეპარატების გამოყენება; 
ბ) სასუქებისა და პრეპარატების, ნარჩენების შენახვა, დაგროვება და განთავსება. 
7.2.6 აკრძალულია სასმელი წყლის ჭიდან 15 მეტრის მანძილზე ნაკელის შენახვის/გადაწვის ადგილის განთავსება და აქტიური წამლობა. 

7.3 ნარჩენების მართვა

7.3.1 ნარჩენების მართვამ უნდა შეამციროს გარემოსა და წყლის დაბინძურების რისკები;
7.3.2 მეურნეობაში წარმოქმნილი ორგანული ნარჩენები (მყარი სასუქი, მცენარეული ნარჩენები) უნდა გადამუშავდეს, ჩაიხნას ნიადაგში ან გამოყენებული იყოს კომპოსტში ან მულჩად;
7.3.3 პრეპარატები უნდა ინახებოდეს უსაფრთხო, დახურულ, იზოლირებულ შენობაში ან კარადაში, სურსათისაგან განცალკევებით;
7.3.4 არადეგრადირებადი სამეურნეო ნარჩენები უნდა გადაიყაროს მუნიციპალურ ნაგავსაყრელზე, ამასთან პრეპარატების კონტეინერები გადაყრამდე უნდა გაირეცხოს და გაიხვრიტოს, ხოლო დაბინძურებული წყალი გადაიღვაროს მუნიციპალურ ან ავტონომიურ (სეპტიკური ორმო) საკანალიზაციო ქსელში.

8. შრომითი უფლებები და სოციალური ურთიერთობები

8.1 აგროეკოლოგიური მეურნეობა ეფუძნება პრინციპს, რომ გარემოსდაცვითი მდგრადობა განუყოფელია ადამიანის ღირსებისა და სამართლიანი სოციალური ურთიერთობებისგან.
8.2 დაქირავებული შრომის გამოყენებისას, მეურნემ უნდა უზრუნველყოს თანაბარი მოპყრობა, სამუშაო პირობები და ანაზღაურება დაქირავებულის სქესის, ასაკის, ეთნიკური წარმომავლობის, რელიგიური აღმსარებლობის, პოლიტიკური შეხედულებების ან სხვა ფაქტორთა  მიუხედავად;
8.3 ყველა დასაქმებულმა უნდა მიიღოს სამართლიანი ანაზღაურება ბაზრის პირობების შესაბამისად;
8.4 აგროეკოლოგიურ მეურნეობაში დაუშვებელია იძულებით და/ან 16 წლამდე ასაკის მოზარდთა  შრომა; 
8.5 ოჯახის წევრ 16 წელზე ნაკლები ასაკის ბავშვებს, ასევე მშობლების თანხმობით, მოხალისედ  მომუშავე მოზარდებს  შეუძლიათ დაეხმარონ მეურნეს სამეურნეო სამუშაოებში იმ პირობით, რომ  დასაქმება ხელს არ შეუშლის მათ სავალდებულო სასკოლო განათლების მიღებაში და არ შეუქმნის საფრთხეს მათ ჯანმრთელობასა და ზრდა-განვითარებას;
8.6 18 წლამდე მოზარდები, ფეხმძიმე ან მეძუძური ქალები, შეზღუდული გონებრივი შესაძლებლობების პირები, ქრონიკული დაავადებების მქონე პირები არ უნდა ასრულებდნენ პოტენციურად საფრთხის შემცველ სამუშაოს;
8.7 მეურნე ვალდებულია უზრუნველყოს დასაქმებულის სიცოცხლისა და ჯანმრთელობისთვის მაქსიმალურად უსაფრთხო და ჯანსაღი სამუშაო გარემო;
8.8 მეურნემ დასაქმებულს უნდა მიაწოდოს ინფორმაცია შრომის უსაფრთხოებასთან დაკავშირებული რისკების თაობაზე და აუცილებლობის შემთხვევაში დასაქმებული უზრუნველყოს პერსონალური დამცავი აღჭურვილობით.
8.9 მუშები უზრუნელყოფილი  უნდა იყვნენ სუფთა სასმელი წყლით.
8.10 მუშებისთვის ხელმისაწვდომი უნდა იყოს სუფთა ხელსაბანები და ტუალეტი.
8.11 სამუშაო დღის განმავლობაში მუშებს უნდა ჰქოდეთ შესვენებით სარგებლობის საშუალება (მინიმუმ 60 წუთი).



გამოყენებული ლიტერატურა

1. ევროპარლამენტისა და ევროსაბჭოს 2018 წლის 30 მაისის რეგულაცია (EU) No 2018/848 - ორგანული წარმოებისა და ორგანული პროდუქტის ეტიკეტირების შესახებ;
2. საქართველოს მთავრობის დადგენილება №198  „ბიოწარმოების შესახებ“,  2013 წლის 30 ივლისი;
3. „ტექნიკური რეგლამენტი - ორგანული წარმოების წესებისა და ორგანული პროდუქტის ეტიკეტირების შესახებ“;
4. Fairtrade Standard for Small-scale Producer Organizations, 03.04.2019_v2.9.;
5. საქართველოს მთავრობის დადგენილება №440, 2013 წლის 31 დეკემბერი, ტექნიკური რეგლამენტი წყალდაცვითი ზოლის შესახებ;
6. საქართველოს მთავრობის დადგენილება №173, 2020 წლის 13 მარტი, ცხოველის საკვების ჰიგიენის წესის დამტკიცების შესახებ.

